
 

1 
 

 

 
 

Mai ka ʻEhu Kakahiaka a ka 

ʻEhu Ahiahi 
na Miki Cook 

Mai ka wā a ka Mōʻī Kauikeaouli i hoʻokumu ai i 

nā kula aupuni o Hawaiʻi nei a hiki i ka wā i kū ai 

nā kula Pūnana Leo, e neʻe ana nō ka ʻōlelo i mua. 

Mai ka wā a ke Aliʻi Wahine Keʻelikōlani i 

ʻonipaʻa ai i ka ʻōlelo o nēia ʻāina a hiki i ka lā i 

ʻāpono ʻia ai ka ʻōlelo Hawaiʻi ma ke ʻano he 

ʻōlelo kūhelu, e naue ana nō ka ʻōlelo i mua. Mai 

ka wā i kūpale ai ke koa wiwoʻole o Maui-a-

Kamalalawalu i ka pono o ko kākou ʻōlelo 

Hawaiʻi ʻana a hiki i ka wā a nā kamaliʻi ʻelua o 

Lānaʻi i hōʻole ʻia ai ka naʻauao Hawaiʻi kūpono i 

hoʻopaʻa ʻia e ke Kumukānāwai Hawaiʻi, e 

holomua ana nō ka ʻōlelo i mua. 

E ka makamaka heluhelu, ʻōlelo ʻia e ka 

mokuʻāina o Hawaiʻi, he kākoʻo lākou i ka ʻōlelo 

ʻōiwi a kākou. Akā, he kākoʻo maoli anei, ma ke 

ʻano he ʻōlelo waiwai ʻiʻo ia ? ʻOiai kākou e 

koikoi mau aku ana i ke koʻikoʻi o ka ʻōlelo 

Hawaiʻi no ko Hawaiʻi ma nā wahi like ʻole a pau, 

aia nō lākou e kiʻi ana e koho i ka wā kūpono e 

puka ai ka ʻōlelo Hawaiʻi a e puka ʻole ai ka ʻōlelo 

Hawaiʻi. ʻO Pepeluali ka "Mahina ʻŌlelo 

Hawaiʻi," akā e kaupalena ʻia ma laila? Ma ka 

makahiki? Āhea ka wā kūpono e puka ai ka ʻōlelo 

Hawaiʻi, a ma hea kona palena? ʻAʻohe ona 

palena, ʻeā. Mai ka ʻehu kakahiaka a ka ʻehu 

ahiahi, e ʻōlelo Hawaiʻi nō hoʻi kākou, o nalowale 

auaneʻi ka leo kamaʻalua o ka ʻāina. Aia nō a ʻo 

kākou ke ʻōlelo mau aku kekahi i kekahi, a laila, 

ola hou nō ka ʻōlelo Hawaiʻi.  

Mai kinohi o ka makahiki iho nei a ka wā a 

ʻoukou e heluhelu pākahi nei i kēia mau hua ʻōlelo, 

ke hoʻohanohano ʻia nei kekahi holomua ʻōlelo 

Hawaiʻi koʻikoʻi. I kēia makahiki nō e piha ai ke 

kanakolu kūmāmāhā makahiki i kū ai nā kula 

Pūnana Leo. A ʻoiai maikaʻi kēia kahua, ʻaʻole i 

pau iki ka hana. He aha lā kai koe? ʻO ka ʻōlelo 

Hawaiʻi mau ʻana ma waho o nā kula: e lohe ʻia i 

ka lumi ʻaha hoʻokolokolo, ma ka hale kūʻai, ma 

ka panakō, a me nā wahi ʻē aʻe o ke kaiāulu nei, i 

hōʻike ai i ka pono o ka ʻōlelo Hawaiʻi. Akā naʻe, 

ʻaʻole hana ʻia kēia mau hana me ka ʻole o ka 

pilikia. ʻIke maka ʻia akula hoʻi ke kūpaʻa a me ka 

ʻonipaʻa o ke koa ʻōlelo Hawaiʻi, o Kaleikoa 

Kaʻeo, i kona kū ʻana ma ka hihia ʻaha 

hoʻokolokolo. Noke naʻe ʻo iala i ka ʻōlelo 

Hawaiʻi akula ma mua o ka luna kānāwai, i loko 

no o ka hoʻopaʻi ʻia mai. ʻAne like akula me ke 

Aliʻi Wahine Keʻelikōlani, ka mea nāna i kū no 

kona Lāhui Hawaiʻi a no ka ʻōlelo Hawaiʻi hoʻi. 

Kū lāua me ka wiwo ʻole i mua o kekahi anaina a 

ma mua hoʻi o kekahi mau ālaina, a hoʻopuka i ka 

leo ʻōiwi o ka ʻāina. E oʻu mea heluhelu, ʻike nō 

kākou i ka hana nui o nā mea i aloha mau i ka 

ʻōlelo makuahine a kākou. A ʻike hoʻi kākou i 

kekahi ala a lāua e alakaʻi ai i ka poʻe ʻōlelo 
Hawaiʻi. 

ʻO ka mea i kākau ʻia i ke Kumukānāwai Hawaiʻi, 

ʻo ia nō ka pono e hoʻōla hou ʻia ka ʻōlelo Hawaiʻi. 

Penei ke kuleana o ka mokuʻāina o Hawaiʻi i 

kākau ʻia ma ka māhele ʻehā o ke Kumukānāwai 

Hawaiʻi: “The State shall promote the study of 

Hawaiian culture, history and language. The State 

shall provide for a Hawaiian education program 

consisting of language, culture and history in the 

public schools. The use of community expertise 

shall be encouraged as a suitable and essential 

means in furtherance of the Hawaiian education 

program.” ʻOiai ʻano laulā kēia ʻōlelo, ʻo ka mea 

nui, ʻo ia ke kuleana a ka moku ʻāina e hoʻōla hou 

ai i ka ʻōlelo Hawaiʻi. A i ka Pūnana Leo e kō 
mau ai kēia kuleana.  

Eia naʻe kekahi loio o ka mokuʻāina ke hōʻole nei 

i ka waiwai o ia kula. ʻO ka manaʻo o ua loio 

mokuʻāina nei, ua lawa ke kanalima minuke i kēlā 

me kēia pule no ke aʻo ʻana o nā keiki i nā mea 

Hawaiʻi. Koikoi ia loio, ʻaʻole pono nā keiki i ka 

Pūnana Leo, ʻaʻole nō ia he kuleana a ka 

mokuʻāina e hoʻokō ai. Ua nīnau kekahi luna 

kānāwai kiʻekiʻe, inā ʻaʻole kākoʻo ʻia ka Pūnana 

Leo i mea e hoʻōla hou ai i ka ʻōlelo Hawaiʻi e 

like me kai hoʻohiki ʻia e ke Kumukānāwai 

Hawaiʻi, pehea e kākoʻo ai ka mokuʻāina a hoʻokō 

i kāna Kumukānāwai? ʻAʻole ʻo ia i pane i ka 

nīnau, ua ʻōlelo wale ʻo ia me ka leo nāwaliwali, 

“ʻaʻohe kuleana o ka mokuʻāina no ka hoʻolako 

ʻana i ke kula ʻōlelo Hawaiʻi.” Hiki ke ʻike i ka 

hoʻokamani a ka mokuʻāina. No laila, ʻoiai e 

hoʻokamani mau ka mokuʻāina, e mau ana nō 

kākou i ko kākou hana i ola ai kā kākou ʻōlelo 

makuahine. 

E ka mea heluhelu, inā e ola mau ana kākou ma 

lalo o ka lani i luna a ma luna o kēia honua nei i 

lalo o kākou me ka ʻole o kā kākou ʻōlelo 

makuahine, e ola mau ana kākou ma ke ʻano he 

malihini, a ma ke ʻano he kanaka ʻōlelo kūwaho. 

E uē ana nō ko kākou makuahine i ka nele i ka leo 

Hawaiʻi ʻole. A e uā mai ana ka leo kupa o 

Hawaiʻi akā e pā ana i kēia leo ka pepeiao kuli o 

ka lehulehu. Inā nō hoʻi ʻo ka ʻōlelo Hawaiʻi kāu 

ʻōlelo makuahine, inā aloha nō ʻoe i kou 

makuahine, e mālama pono iā ia, e kūpale iā ia, a 
e hoʻōla hou iā ia. ʻO ke aloha nō ia o ke keiki. 

__________________________________________ 

 

I ʻOno ka Puʻu 
na Kawailehua Hamberg 

ʻAuhea ʻoukou e nā ʻōpuʻu ʻono i ka hoʻopuka 

ʻana i ka ʻŌlelo Hawaiʻi! E nā ʻōpuʻu maʻa i ka 

ʻono o ka ʻŌlelo Makuahine, pehea lā e ola ai ka 

ʻŌlelo Hawaiʻi me ka ʻole o ka hoʻopuka ʻana i ʻia 

ʻŌlelo? A he mea nui paha ka hoʻopuka ʻana i ka 

ʻŌlelo Hawaiʻi ma nā ʻano pōʻaiapili like ʻole ma 

waho o ka papa ʻŌlelo Hawaiʻi? Inā pēlā, pehea e 

kamaʻāina ā ʻono hou ai ka puʻu maʻa ʻole i ka 

ʻono o ia ʻai, o ka ʻŌlelo Makuahine? I kēia au o 

ka manawa, he ala kīkeʻe hoʻi ka hoʻokahua hou 

ʻana i ka ʻŌlelo Hawaiʻi ma nā ʻano pōʻaiapili like 

ʻole ma waho o ka papa ʻŌlelo Hawaiʻi. ʻAʻole nō 

he ala maʻalahi ka hoʻokamaʻāina hou ʻana i ka 

ʻono o kā kākou ʻŌlelo Makuahine ma nei ʻāina ʻo 

Hawaiʻi, ʻoiai ke kaiaka nei ka ʻono o ka ‘Ōlelo 

Hawaiʻi i ka puʻu Hawaiʻi ma muli o ka laha loa o 

ka ʻōlelo pelekania. No laila, pehea e ola ai ka 
ʻŌlelo Makuahine o nei ʻāina?  

http://kauluhoi.org/puke-16--helu-2/i-ono-ka-puuna-kawailehua.html
http://kauluhoi.org/puke-16--helu-2/i-ono-ka-puuna-kawailehua.html

  Eia hoʻi kekahi ālaina a kākou e noʻonoʻo ai iā 

kākou e hoʻomau ana ma kēia ala o nei au hou o 

ka ʻŌlelo; ʻo ka paipai ʻana aku i nā hoa ʻŌlelo 

Hawaiʻi e kūpaʻa mau aʻe ma ka hoʻopuka ʻana i 

kā kākou ʻŌlelo Makuahine, ʻoiai he ala palipali 

loa ia o kēia au a kākou e huakaʻi hele nei. Ua ʻike 

ʻē ʻia ka hoʻi pinepine ʻana i ka ʻōlelo pelekania 

ke haʻalulu mai ka waha, a ke moni ka puʻu i ka 

ʻono o ka ‘Ōlelo Makuahine. Maliʻa paha ke ulu 

aʻe ka ʻono o ka puʻu i ua ʻai nei, e ulu pū hoʻi ka 

poeko o ka ‘Ōlelo ma o ke kamaʻilio ʻana a ma 

laila hoʻi e haʻalulu ʻole ai ke hoʻopuka i ka ʻŌlelo 

Hawaiʻi. No laila, aia nō paha i kāu hoʻopuka ʻana 

i ka ʻŌlelo Hawaiʻi ka maʻa ʻana o ka puʻu i ka 
ʻono o ia ʻai kamahaʻo ʻo ka ʻŌlelo Makuahine.  

Iā kākou poʻe ʻono i ka ʻŌlelo Makuahine o nei 

ʻāina, he mea nui ka hoʻomaopopo pū ʻana o 

kākou i ka waiwai o ka hoʻoponopono ʻana i ka 

hemahema o kākou. He mea nui hoʻi ka 

hoʻomaopopo ʻana ʻaʻole e ʻaelike ana nā poʻe a 

pau i kou manaʻo a me kāu ʻōlelo. A ua ʻike hoʻi 

nā kūpuna o kākou, ʻaʻole nō i pau ka ʻike i ka 

hālau hoʻokahi. Eia naʻe ʻo ka naʻaupō hoʻi o ke 

kamaliʻi ʻike ʻole ka mea e makaʻala ai ke 

hoʻoponopono aku ʻoe iā ia. ʻOiai i kēia au, 

manaʻo ʻia inā ua hiki iā ʻoe ke kākoʻo i kou 

manaʻo ʻaʻohe ou hemahema a ua pololei hoʻi kou 

mea i manaʻo ai. No kekahi poʻe, he pilikia nui 

paha kēia no ka hoʻokamaʻāina hou ʻana i ka ʻono 

o ka ʻŌlelo Makuahine i kona ʻōpuʻu, ʻoiai ʻaʻohe 

ona mahalo i ka hoʻoponopono ʻia ʻana e kekahi. 

A no kekahi poʻe ʻē aʻe, he mea paha kēia e 

hoʻomomona ai i ka ʻai ʻono ʻo ka ʻŌlelo 
Makuahine.   

Eia naʻe, iā kākou e hoʻomau ana i ka 

hoʻokamaʻāina hou ʻana i nā puʻu maʻa ʻole i ka 

ʻono o ka ʻŌlelo Makuahine, e holomua hoʻi 

kākou ma kēia ala i waele mua ʻia e ko kākou mau 

kūpuna me kā lākou koho mau ʻana e hoʻopuka 

aʻe i ka ʻŌlelo Hawaiʻi. No ka mea, pēlā nō hoʻi e 

ʻono hou ai nā puʻu o ke Kanaka Hawaiʻi i ka 

ʻono lua ʻole o ka ʻŌlelo Makuahine. No laila e 

like me kā lākou i hana mua ai, e koho kākou e 

kūpaʻa hoʻi ma ka hoʻopuka ana i ka ʻŌlelo 

Hawaiʻi i ʻono mau ai kō kākou mau puʻu i ka 

ʻŌlelo Makuahine i ola mau ai ka Lāhui o 
Hawaiʻi.  

__________________________________________ 

 

Ke Kani a nā Manu Kūkahekahe 
na Nāihe Paʻaluhi 

Wahi a kūpuna, “ʻŌʻū ō loa nā manu o Kaupeʻa.” 

ʻO ia hoʻi, hiki ke ʻike ʻia ka hauʻoli o kānaka ke 

pā mai ka pepeiao i ke kani walaʻau. No kekahi o 
nā kuene  

mokulele o Hawaiian Airlines, e ʻike ʻia ana nō ka 

hauʻoli i ka ʻōlelo Hawaiʻi ʻana ma ka mokulele. 

Ua hoʻolālā ʻia mai ka hoʻolauleʻa ʻana i ke ola o 

ka ʻōlelo Hawaiʻi i ka hoʻohui ʻana mai o nā 

kuene ʻōlelo Hawaiʻi ma kekahi mau huakaʻi 

mokulele. Ma ia mau huakaʻi nō e hoʻopuka ʻia 

aʻe ai ka ʻōlelo Hawaiʻi wale nō ma nā kūkala 

mokulele a me ka walaʻau ʻana. ʻO Nā Manu 

Kūkahekahe ka inoa o kēia hui a ʻo kēia ka maka 

mua o nei ʻano papahana.   

ʻOiai ua lana ka manaʻo e mālama ʻia kēia 

papahana ma muli o ka hoʻōle ʻia ʻana o kā kākou 

‘ōlelo Makuahine i nā mahina i hala aʻe nei, ʻo 

Pepeluali ka mahina o ka ʻōlelo Hawaiʻi a he wā 

kūpono nō kēia e hōʻoia ʻia ai ke ola o ka ʻōlelo 

ma ke ao pāʻoihana. ʻO ka pahuhopu o kēia hui 

kuene ʻōlelo Hawaiʻi, ʻo ia hoʻi ka hoʻākoakoa 

ʻana mai i nā kuene ʻōlelo Hawaiʻi i hiki ke ʻōlelo 

ma ka mokulele mai kahi pae a kahi pae o ka pae 

ʻāina a hiki hoʻi i ʻAmelika, mai ka haʻalele ʻana a 

i ka pae ʻana o ka mokulele. He mea nui ka 

hoʻopuka ʻana aʻe i kā kākou ʻōlelo ma nā wahi 

like ʻole no nā mea like ʻole, i mea e ola hou ai ʻo 
ia ma ke kaiāulu ākea. 

http://kauluhoi.org/puke-16--helu-2/ke-kani-o-na-manu-kukahekah.html
http://kauluhoi.org/puke-16--helu-2/ke-kani-o-na-manu-kukahekah.html

No ka hoʻolālā ʻana mai i kēia papahana, noi ʻia 

maila nā kuene ʻōlelo Hawaiʻi e kōkua aku a 

ʻaʻole i liʻuliʻu a ō aku mākou. He 2,000 paha 

kuene mokulele ma Hawaiian Airlines; eia naʻe, 

he 12 a 13 ka nui o nā kuene ʻōlelo Hawaiʻi, ʻaʻole 

mākou i nui. Hoʻokumu ʻia kēia papahana e 

Hawaiian no ka unuhi ʻana i nā kūkala a pau mai 

ka ʻōlelo haole a i ka ʻōlelo Hawaiʻi i hiki ke 

hoʻopuka ʻia ma luna o ka mokulele. E mālama ʻia 

ana he ʻelua huakaʻi ma ka ʻōlelo Hawaiʻi wale nō 

me nā kuene ʻōlelo Hawaiʻi ma Malaki: ʻo Las 

Vegas kekahi o nā wahi i koho ʻia a ʻo ka lele ʻana 

ma ka pae ʻāina kekahi. Ua koho ʻia ʻo Las Vegas 

ma muli o ka nui hewahewa o ka poʻe kamaʻāina e 

lele ana i laila a ua koho ʻia ka lele ʻana ma ka pae 

ʻāina i mālama ʻia nō hoʻi ka papahana ma nā kai 
ʻewalu.  

No ka hoʻopuka ʻana i nā kūkala ma ka ipuleo o 

ka mokulele, pono ka hōʻoia mua ʻia ʻana ka hiki i 

ke kuene ke unuhi i nā kūkala a pau i koi ʻia e ka 

FAA. No ka ʻōlelo Hawaiʻi, na Leilani Basham, 

he kumu ʻōlelo ma ke Kula Nui o Hawaiʻi ma 

ʻEwa, e hōʻoia i ka hiki i nā kuene ke ʻōlelo 

Hawaiʻi. ʻO ke kumu o kēia hōʻoia ʻana i ka hiki 

ke ʻōlelo Hawaiʻi, ʻo ia hoʻi ke ʻano o ka hōʻoia 

ʻana i nā kuene unuhi ʻōlelo like ʻole ma Hawaiian 

Airlines. Nui ko Hawaiian mau wahi o ka lele ʻana 

a ʻo nā ʻāina ʻē like ʻole kekahi o kēlā mau wahi. 

He pono nā kānaka i hiki ke unuhi i nā ʻōlelo like 

ʻole e laʻa me ka ʻōlelo Kepanī, Kōlea, Pākē, 

Palani, a Haʻamoa. I nā kuene e hai ʻia ai, koi ʻia 

lākou e mālama i hōʻike a ma hope nō e kau ai ke 

kūlana kuene unuhi ma luna o lākou. Eia naʻe, 

pono ka poeko a mīkololohua o ka ʻōlelo, ʻaʻole 

ʻae ʻia ke kūlana unuhi inā maopopo wale nō iā ia 

nā pae haʻahaʻa o ka ʻōlelo. Ke hōʻoia ʻia maila ka 

hiki ke hoʻopuka wale aʻe i ka ʻōlelo, kau ka hae o 

kēlā ʻāina ma ke pihi inoa o kēlā kuene. Pēlā e 

ʻike ʻia ai ka hiki i ke kuene ke unuhi a hoʻopuka i 

kekahi ʻōlelo. No nā kuene ʻōlelo Hawaiʻi, e kau 

haʻaheo ana ka hae Hawaiʻi. He hōʻailona kēia no 

ke kū like ʻana o kā kākou ʻōlelo Makuahine me 

nā ʻōlelo ʻē aʻe ma Hawaiian Airlines a me ko 
lākou mālama ʻana i ka ʻōlelo o kēia ʻāina nei.  

E kuʻu makamaka heluhelu, inā hiki ke lohe ʻia 

mai ke kani o nā manu like ʻole o nā ʻāina ʻē, 

pehea ke kani hone a ka leo o nā manu ʻōiwi o nei 

one hānau i pūlama mau ʻia? Ma hea hou aʻe nō e 

lohe ʻia ai kā kākou ʻōlelo makuahine i kēia au 

hou e kolo aku nei? Ma ka hana, ma nā kula, ma 

nā halekūʻai, ma nā hale kiʻi ʻoniʻoni, a ma nā ala 

hele paha? Ma laila e ʻike ʻia ai ke ola maikaʻi o 

ka ʻōlelo, ke lohe ʻia kona kani nani ma nā wahi 
like ʻole. 

_________________________________________ 

Loaʻa i ke aloha ka lei o ka 

lanakila 
na Kaleo Pinto 

He wā hulihia kēia. Ua loaʻa i ke kāmaka mua loa 

e kū no ʻAmelika ka mekela keleawe ma Nā 

Pāʻani ʻOlumepika Hoʻoilo, ʻo ia hoʻi ʻo Adam 

Rippon. I kēia lā, koe aku kekahi mau kānaka, 

laha ʻia ka manaʻo no ka hoʻokāmaka ʻana ē, he 

hewa a he ʻino kekahi. He makeʻe kūlana ka 

Pelekikena ʻo Donald Trump a ʻo kona hope, ʻo 

Mike Pence hoʻi, a paʻa iā lāua kēia ʻano manaʻo 

hoʻohalahala kāmaka. He mau kāne hoʻi lāua e 

kūʻē nui aku i ka male ʻana o ke kāne me ke kāne. 

Wahi a lāua, he ʻano maʻi ia aloha no laila, kākoʻo 

hoʻi lāua i ke kiʻi ʻana e hoʻohulihuli i ke ʻano o 

nā māhū like ʻole i ka lapaʻau hoʻomiki uila ʻana 

(electric shock therapy). Auē nō hoʻi ē. ʻO wai ke 

ʻino ʻoiaʻiʻo o kēia ʻano hana? Nā māhū a i ʻole nā 
"kauka?"  

Ma nēia pae ʻāina ʻo Hawaiʻi, he mea maʻamau i 

ko kākou mau kūpuna ka pili ʻana o ke kāne me 

ke kāne, a pēlā pū ka wahine me ka wahine. ʻIke 

ʻia kēia ʻano hana i ka wā kahiko i ka moʻolelo ʻo 

Hiʻiakaikapoliopele, i pili me kāna aikāne ʻo 

Hōpoe. He mau moʻolelo nō hoʻi no ko 

Kamehameha pili ʻana me nā aikāne āna. Ma 

ʻAmelika naʻe, he huakaʻi keu a ka paʻakikī ka 

http://kauluhoi.org/puke-16--helu-2/loaa-i-ke-aloha-ka-lei-o-ka.html
http://kauluhoi.org/puke-16--helu-2/loaa-i-ke-aloha-ka-lei-o-ka.html
http://kauluhoi.org/puke-16--helu-2/loaa-i-ke-aloha-ka-lei-o-ka.html

ʻimi ʻana i pono no nā māhū. Ma muli o ka nui o 

ka hoʻohuli manaʻo o nā mikionali Kalikiano, ua 

pāpā ʻia ka male ʻana o nā māhū. I ka makahiki 

1924 ma Kikako, ua hoʻomaka ʻia e Henry Gerber 

ka hui mua e kākoʻo i ka poʻe māhū. ʻO ua Gerber 

nei, he eʻe moku hoʻi ʻo ia no Kelemānia mai. He 

hui hoʻi kēia e kūʻē aku i nā lula e pāpā ana i nā 

māhū, ʻaʻole e male. Ua hoʻopau ʻia kēlā hui i ka 

makahiki 1925 ma muli o nā loea kālai ʻāina i kēlā 

wā. ʻO kēlā nō ka manawa mua o ka puka ʻana o 

nā māhū ma ʻAmelika. Mai kēlā mua aku, ua 

hoʻomaka ʻia nā hui like ʻole i kūʻē aku no ka 

pono o nā kānaka a pau me ko lākou kuleana o ke 

aloha. I ka makahiki 1993, ua kuhi pono ʻia aku ka 

hewa i loko o ke Kumakānāwai o ʻAmelika e ke 

ʻaha nui loa o Hawaiʻi. Wahi a ua ʻAha nei, he 

hewa hoʻi ka hōʻole ʻana i ka ʻiʻini o kekahi kāne 

e male aku i ka mea āna i aloha ai, he wahine, a he 

kāne paha. Akā naʻe, ua kūʻē ʻia kēlā manaʻo ulu 

wale a pāpā ʻia ka male ʻana o nā māhū i ka 

makahiki 1998. Eia kā, i ka makahiki 2015, ua ʻī 

maila ka ʻAha Kiʻekiʻe he hewa nō ia hōʻole male 

ʻana.  

I kēia wā, mau nō ke kūʻē ʻana o nā moho 

Repubalika i kēia ʻano pilina, ʻo ka hapanui o 

lākou, he mau Kalikiano hoʻi. E like me kai ʻōlelo 

ʻia, he mea ʻuao ʻo Mike Pence no ka hoʻopāpā 

aku i nā kāmaka, ʻaʻole e male. A, nui nā kānaka 

like ʻole e kūkū ana i kēlā ʻano manaʻo. Ma Kōlea 

Hema, i ka Pāʻani ʻOlumepika Hoʻoilo i hala aʻe 

nei, ua loaʻa ka lei o ka lanakila iā Adam Rippon, 

ka māhū mua loa i kū no ʻAmelika i ua mau 

Pāʻani nei. He mea hoʻouluulu ʻo Rippon i kēia 

hakakā a ua hoʻāhewa hoʻi ʻo ia i kā Pence alakaʻi 

ʻana i ka hui ʻālapa no ʻAmelika i kēia mau Pāʻani. 

Wahi a Rippon, he ʻino kēia no ka mea, kākoʻo ʻia 

kekahi mau lālā o ka hui akā naʻe, ʻaʻole kākoʻo 

ʻia nā kānaka a pau. No laila, hōʻole ʻia kekahi 

kono e Adam Rippon e huipū aku me Mike Pence 

i ko lāua noho ʻana ma Kōlea. Ua ʻī aku ʻo Rippon, 

"If it were before my event, I would absolutely not 

go out of my way to meet somebody who I felt 

has gone out of their way to not only show that 

they arenʻt a friend of a gay person but that they 

think theyʻre sick… He (Pence) seems more mild-

mannered than Donald Trump… But I donʻt think 

the current adminstration represents the values 

that I was taught growing up. Mike Pence doesnʻt 

stand for anything that I really believe in." He mea 

nui kēia no ka mea, ke kūʻē nei lāua (me kona hoa 

ʻo Gus Kenworthy, kekahi ʻālapa ʻOlumepika ʻē 

aʻe no ʻAmelika, a he māhū kekahi) i ka mana nui 

loa o ʻAmelika. Nui ko lāua ikaika i kēlā hōʻole 
ʻana aku.  

E ka mea heluhelu, he kuleana kā kākou a pau loa 

no ke aloha ʻana i ka mea a kākou e koho ai. He 

pono sivila ia no nā kānaka a pau o kēia honua nei 

a ʻaʻole pono ka hoʻāhewa ʻana aku iā haʻi no ke 

ʻano o kona aloha. Ua ʻae maila ke Aupuni o 

ʻAmelika i ke kuleana o ka male ʻana, eia kā, mau 
nō ka hakakā ʻana no ka holomua o kākou.  

 

Nā Pāpale i Pāpale ʻIa 
na Kaulana Mayo 

ʻAuhea ʻoukou e nā mauʻu hiwahiwa o nēia pae 

ʻāina i hoʻomanaʻo ihola i nā haliʻa aloha o nā 

pāpale i pāpale ʻoluʻolu ʻia e nā kūpuna o ke au i 

hala. He wahi moʻolelo kēia e hoʻomanaʻo ana i 

ka ʻike o ka hana noʻeau o ka ulana lauhala o ke 

au i hala. E ka hoamakamaka e heluhelu mai nei, 

he mahele hou kēia no ke kumuhana o ka lauhala. 

Ua heluhelu ʻia paha ka maka mua o kēia wahi 

kumuhana ma ka moʻolelo ʻo “Ka Pūhala 

Kuapapa” i puka ma ka puke 16, helu 1, o Ka Ulu 

Hoi, no laila e nanea mālie i kēia moʻolelo hou o 

nā pāpale i pāpale ʻia e nā hulu kūpuna o ke au i 

hala. E ka lāhui Hawaiʻi o nēia pae ʻāina ē, 

kamaʻāina paha kākou i nā pāpale lauhala i ʻike 

ʻia ma nā wahi pauloa, eia naʻe, pehea i loli ai ka 

ulana lauhala mai nā mea mea pili nohona e like 

me ka moena a i kahi ʻano mea waiwai e like me 
ka pāpale?  

Ma o nā mauʻu pākahi o kahi pāpale lauhala, hiki 

ke ʻike akāka ʻia ka hana nui o ka poʻe loea nāna i 

ulana i ia wahi pāpale. He kia hoʻomanaʻo nā 

pāpale lauhala no kahiko mai, a mau nō ka maiau 

o kēia wahi hana noʻeau mai ke au i hala a i kēia 

au e holo nei. He waiwai nui nā lehua o kēia ʻano 

hana noʻeau o ke au i hala, a ʻo kekahi, he makapō 

no Wailuku i Maui. Ma ka nūpepa ʻo Ka Hae 

Hawaii i ka lā 29 o ʻOkakopa i ka makahiki 1857, 

ua puka he wahi moʻolelo no ka makapō i 

mākaukau i ka ulana lauhala. Pehea lā i mākaukau 

http://kauluhoi.org/puke-16--helu-2/na-papale-i-papale-iana.html
http://kauluhoi.org/puke-16--helu-2/na-papale-i-papale-iana.html

ai kēia loea i ka ulana lauhala inā he makapō ʻo 

ia? Hoʻākāka ʻia ka noʻeau o kēia loea penei, 

“Hiki ia ia ke unala i ka moena-pawehe, me ka 

moena makalii i oi ae mamua o ka ka wahine 

maka ʻike.” Penei i hoʻākāka ʻia ai ka hana 

kupaianaha o Naki, ka makapō no Wailuku i Maui. 

Eia kekahi, wahi a ka moʻolelo i puka ma ka 

nūpepa ʻo Ka Hae Hawaii, ua hiki nō hoʻi iā ia ke 

ulana i nā pāpale kekahi. E Hawaiʻi ē, he koʻikoʻi 

kēia wahi ʻike iā kākou no ka pili ʻana o nā pāpale 

i ʻike ʻia ma kēia au e holo nei, me nā loea o ke au 

i hala. No kākou Hawaiʻi, ʻo ka ʻike kuʻuna ka 

mea e koi ana i ko kākou holomua. No kekahi 

mau haumāna me ka ʻiʻini i ka ulana lauhala, he 

kōkua paha kēia ʻano moʻolelo kahiko no ka 

hōʻike ʻana i ke kū like o ka ʻike kuʻuna me ka 

ʻike o kēia au e holo nei. Eia naʻe, he mea kahiko 

anei ka pāpale lauhala? 

  I ka hōʻea ʻana o nā poʻe Mikionali i Hawaiʻi nei 

i ke kenekulia ʻumikūmāiwa, ua hoʻolauna mua 

ʻia kēia mea hou loa, ʻo ka pāpale nō ia. Ua pāpale 

ʻia nā pāpale hoʻohiehie loa e nā malihini. E ka 

hoamakamaka e heluhelu mai nei, pehea, ua kupu 

mai paha ka manaʻo no ka hana ʻana i pāpale me 

nā mea i laha ma kēlā au e like hoʻi me ka 

lauhala? I ka lā 5 o ʻApelila, makahiki 1877 i puka 

ai he wahi moʻolelo a Komisina Alii e koi ana i ka 

lāhui Hawaiʻi e hoʻomau i nā ʻano hana noʻeau 

kahiko, a ʻo ka ulana lauhala kekahi o ia mau hana 

noʻeau. Ma nei moʻolelo, hoʻākāka ke Komisina 

Alii i ke koʻikoʻi o ka ulana pēia pū me ke 

kakaʻikahi o nā loea ulana lauhala. Penei nō i 

hoʻākāka ʻia ai, “Aole ma ke ano moena wale no i 

manao ia ai ke kupono o ka lauhala ma kekahi 

mau ano e ae no he nui e hiki ke hoololiloli ae, e 

like me ka eke, papale a pela wale aku”.  No laila, 

ʻaʻole i kū ka ulana lauhala ma ke ʻano he moena 

wale nō. Ua hele a maʻa ka poʻe kūpuna i ka ulana 

pāpale ma kahi o nā moena a pēlā aku nō ka hōʻea 

ʻana o nā mea hou o ke kauhale.  

Ma ke au i hala, ʻaʻole nō i like ka waiwai o nā 

pāpale lauhala e like hoʻi me nā kumukūʻai o kēia 

au e holo nei. I kēia au e holo nei he kumu kūʻai 

nui ko nā pāpale lauhala; inā nō paha i hoihoi 

kekahi i pāpale lauhala, ʻo ke kumukūʻai mau, he 

$200 a $400 paha kālā ka nui no hoʻokahi pāpale. 

Ma ka moʻolelo o ke Komisina Alii i ʻike ʻia ma 

luna aʻe, ua hōʻike ʻia ka nele nā Hawaiʻi i ka 

ʻoihana ʻole a me ke kālā ʻole. Hoʻohalahala mai 

nō hoʻi ka poʻe hoʻokolonaio i nā Hawaiʻi no ka 

ʻole o nā ʻoihana penei, “Ua hoohalahala nui ia 

nae hoi e kekahi poe mawaena o kakou nei, no ka 

loaa ole o kau mau wahi hana mikiala kupono e 

loaa mai ai o ke dala." Eia naʻe, he ala ko ka poʻe 

ulana lauhala e loaʻa ai nō he ʻoihana a he 

hanohano: "Eia ke ku nei mawaena o kakou 

kekahi mau oihana mikiala maikai e lawelawe ia 

ai e ka lahui me ka hiipoi nui ia… Ua kupuno ia 

mau oihana mikiala ke lawelawe nui ia mawaena 
o ka poe nele i ka hana.”  

E ka hoamakamaka e heluhelu mai nei, me he mea 

lā, ua ʻike ka poʻe hoʻokolonaio i ka waiwai o kēia 

ʻano hana noʻeau o nā kūpuna o ke au i hala, a ua 

kau ka weli i loko o lākou no kēia kumu waiwai o 

ka poʻe Hawaiʻi. No laila, ʻaʻole nō paha i 

makemake ʻia e lākou ka hoʻokō ʻana o ka lāhui 

Hawaiʻi ma nā ʻano waiwai, a me ka loli ʻana o ka 

loina kahiko, i ola i ke au e neʻe ana. A no laila ua 

ʻano alakaʻi hewa ʻia nā loea o ke au i hala e nā 

poʻe hoʻokolonaio pēia pū me ka hōʻea mau ʻana 

o nā malihini i Hawaiʻi nei. E Hawaiʻi ē, i mea e 

pakele ai i kēia ʻano noʻonoʻo ʻana o nā poʻe 

hoʻokolonaio, e kākoʻo kākou i nā lima ulana 

pāpale i hiki hoʻi iā kākou ke pāpale i ia wahi 
pāpale hanohano o ka Hawaiʻi.  

__________________________________________ 

E Hoʻomālie 
na Haukea Hokoana 

ʻO ka mea maʻa mau i nā haumāna, paila maila ka 

haʻawina he nui ma luna o kākou a ʻaʻole kākou e 

hoʻomaha, aia a maʻi, a laila ʻo ia ka wā e 

hoʻomaha ai i ko kākou mau kino. ‘Aʻole maikaʻi 

kēia ʻano o ke ola ʻana, i kekahi manawa e maʻi 

http://kauluhoi.org/puke-16--helu-2/e-hoomaliena-haukea-hokoana.html
http://kauluhoi.org/puke-16--helu-2/e-hoomaliena-haukea-hokoana.html

ana kākou a laila pono kākou e hiamoe no kekahi 

mau lā. Pono kākou e mālama i ko kākou mau 

kino, no laila e hoʻoikaika kino paha, ʻai i ka 

meaʻai hāʻehuola, a pēlā aku. I ka manawa pilikia 

nui a ‘aloʻahia ʻino, piʻi ka huhū i loko a ʻaʻole 

noʻonoʻo ʻia ka hopena o ia mau pilikia o ke kino. 

Aia kekahi mau ala maʻa mau no ka hoʻokuʻu ʻana 

i kēia mau pilikia, e laʻa: ka hoʻoikaika kino ʻana, 

ka hele wawae ʻana, ka noʻonoʻo pono ʻana, a me 

ka ʻai i ka mea ʻai pono no ke kino, a pēlā aku. 

Akā, eia kekahi mau manaʻo hoihoi āu i noʻonoʻo 

ʻole ai paha ma mua: ka honi ʻana, ka nau kamu 

ʻana, ka pūliki ʻana, ka ʻai ʻana i ka meaʻai me ka 
Potasiuma nui. 

‘O ka mea e hoihoi nui iaʻu, wahi a Meridith 

Melnick, he alakaʻi ola kino, ‘o ka honi ʻana ka 

mea e lapaʻau ana i ka ʻaloʻahia a he mea ʻoiaʻiʻo 

nō. Ke honi ʻolua ʻo ka ipo, hoʻokuʻu ʻia nā 

Endorphins i ka lolo, a hauʻoli maila. No laila, i ka 

manawa e hiki mai ai ka ʻaloʻahia, a ma hope paha 

o ka hōʻike nui a me ka wā loʻohia, a makemake 

ʻoe e hoʻomālie i kou kino e kelepona i ka ipo a e 
hoʻomaka i ka honi ʻana. 

ʻO kekahi mea hoihoi ‘ē a’e, ʻo ia hoʻi ka nau 

kamu ʻana, no ka hoʻonā ʻana i ka hopohopo nui. 

Maliʻa paha, ma mua o ka hōʻike a i ʻole ka 

hoʻihoʻi ʻia ʻana o ka hōʻike, nui ka hopohopo e 

piʻi ana i loko o kou kino ponoʻī no laila he mea 
nui a he kōkua ka nau kamu ʻana.  

Ua hana ʻia nō hoʻi kekahi mau hōʻike no ka 

hoʻonā ʻana o ka pūliki i ka loʻohia 

(https://www.ncbi.nlm.nih.gov/pubmed/12241092

). Wahi a ia mau hōʻike, e hoʻomālie ʻia ana nō ke 

kino a e poina ana paha ka mea e hopohopo ai. 

Akā, ʻo ka mea hoihoi o kēia pūliki ʻana ʻaʻole 

like ka hopena ke pūliki ʻia kekahi kanaka ʻē, aia 

nō a pūliki ʻia kahi mea āu e aloha ai, e like me 

kou mākua a i ʻole kāu ipo, kou tūtū paha, a pēlā 

aku, a laila e emi mai ana ka hopohopo. I ia wā e 

hoʻokuʻu ʻia ai ka Neuropeptide Oxytocin i loko o 

kou lolo. ʻO ke kuleana o ia mea ka hoʻopili ʻana 

iā ʻoe me kēlā kanaka i aloha ʻia. Nui ka hoihoi o 

kēia ʻano o ka hoʻomālie ʻana i ke kino a me ka 
lolo. 

Eia kekahi, inā loʻohia ʻoe, e ʻai i ka maiʻa a i ʻole 

ka ʻuala. Nui ka Potasiuma i loko o ia mau meaʻai 

ʻelua a e hoʻokuʻu ana ka Potasiuma i ka ʻaloʻahia. 

Ke nui ka loʻohia, e hoʻonui ʻia ana nō hoʻi kou 

loaʻa ʻana i ka maʻi mīkā koko a me ka maʻi 

kauhola a no laila nā ka Potasiuma e hōʻalo i kēia 

mau maʻi. Ma hope o ka hōʻike a i ʻole ma mua, e 
ʻai i ka maiʻa no ka pale ʻana o ke kino i ka maʻi.  

He wā kēia i nui ai ka hana a me ka loʻohia. E 

mālama kākou haumāna i ko kākou mau kino a 

me ka noʻonoʻo hoʻi. 

 

 

Ke Koa Kaʻeo 
na Kamaliʻi McShane-Padilla 

Ma ka mahina ʻo ʻAukake i ka makahiki 2017, ua 

hopu ʻia ʻo Kaleikoa Kaʻeo no ke kiaʻi ʻana i ka 

mauna ʻo Haleakalā. Aia kona lā hoʻokolokolo ma 

ka lā 24 o Ianuali. He kumu ʻo ia no ka ʻike 

Hawaiʻi a me ka ʻōlelo Hawaiʻi ma ke kula nui 

kaiāulu o Hawaiʻi ma Maui. Ma kahi o ka 

hoʻohana ʻana i ka ʻōlelo haole ua koho ʻo ia e 

ʻōlelo Hawaiʻi ma ka hale hoʻokolokolo. Ma muli 

o kāna hana, kāhea akula ka luna kānāwai ma ka ʻī 

ʻana, “Aia nō a ʻōlelo haole ʻoe, a laila ʻike ʻia 

ʻoe.” Ua piʻi ka inaina o ka Hawaiʻi no ka hōʻole 

ʻia ʻana o ka ʻōlelo Hawaiʻi. ʻOiai ʻo ka ʻōlelo 

Hawaiʻi ka ʻōlelo maoli o Hawaiʻi a he ʻōlelo 

kūhelu ia no ka mokuʻāina o Hawaiʻi, he aha ka 

pilikia o ka ʻōlelo Hawaiʻi ʻana ma Hawaiʻi nei? 

Wahi a Napua Greig, “No ke aha mākou e aʻo ai i 

nā keiki ma ka ʻōlelo Hawaiʻi inā ʻaʻole hiki iā 

lākou ke pale iā lākou iho i ka hale hoʻokolokolo?” 

No laila, mahalo nui iā ʻoe e ka luna kānāwai 

Blaine Kobayashi no ka hōʻike ʻana mai iā kākou 

a pau, ʻaʻole pau ka hoʻohaʻahaʻa ʻana i ka ʻōlelo 
ʻōiwi i loko o ke aupuni o ka mokuʻāina o Hawaiʻi. 

http://kauluhoi.org/puke-16--helu-2/ke-koa-kaeona-kamalii-mcsha.html
http://kauluhoi.org/puke-16--helu-2/ke-koa-kaeona-kamalii-mcsha.html

ʻOiai kamaʻāina ka Hawaiʻi i ka hoʻohaʻahaʻa ʻia 

ʻana o kā kākou ʻōlelo, pau nō ka leo paʻa. Ua 

lōʻihi ka wā i hoʻohāmau ʻia ai ka ʻōlelo Hawaiʻi 

ʻo ia hoʻi ka wā o ko kākou mau kūpuna. He au 

hou kēia a ua nui ka lehulehu i nīnau aku, “He aha 

ka haʻina e hemo ai ia pilikia o kākou?” ʻO ka 

mea unuhi ka haʻina? I kuʻu wahi manaʻo, ʻaʻole 

lawa kēlā. E huki kākou i ka hae ʻAmelika i lalo. 

A laila kau ʻia ka hae Hawaiʻi i luna. ʻO ke aupuni 

nō ka pilikia o ka Hawaiʻi i ko kākou manawa e 

kiaʻi ai i ko kākou mau wahi pana. He manawa 

kūpono kēia e ʻauamo ai i ke kuleana, a e kū me 

ka wiwoʻole i kā kākou ʻōlelo Hawaiʻi ʻana. E 
hoʻi hou kākou i ka iwi kuamoʻo.  

__________________________________________ 

Nā Waihona Kōkua Hoʻonaʻauao 
na Kiʻi Pōhaku 

Ma ke kau hoʻoilo 2017, he 17,612 ka nui o nā 

haumāna i hele i ke Kula Nui o Hawaiʻi ma 

Mānoa. No hoʻokahi kau, e uku ka haumāna mai 

Hawaiʻi mai i ka $5,436 no 12 a ʻoi helu ʻai. ʻO ka 

haumāna no ʻAmelika mai, e uku ʻo ia i ka 

$16,452 no hoʻokahi kau i piha i ka 12 helu. He 

mau uku hou aʻe no ke komo ʻana i ke kula. Uku 

kou aʻe nā haumāna i nā pila pili i nā haʻuki, ke 

kāleka eʻe kaʻa ʻōhua, nā papa hana haumāna, ka 

hoʻolele leo, ke keʻena ola kino, nā papa paʻi puke, 

nā mea hoʻonanea, ka papa kula waena, a me ka 

hui ASUH. Nui ka uku no ke kula nui, a maikaʻi 

ke kōkua ʻia ka haumana. Eia ma lalo nei he mau 

ʻike pili no ka FAFSA a me nā waihona kōkua 

hoʻonauaʻao. 

Free Application for Federal Student Aid 

(FAFSA): 

-E hoʻomākaukau i nā pepa ʻauhau. 

-Kau inoa ma ka lā 1 o ʻOkakopa. 

-Pono nā kāne mai ka makahiki 18 a i ka 25 e 

kākau hoʻopaʻa no ka Select Services. He papa 

inoa kēia i koho ʻia ai nā koa no ka hoʻouka kaua.  

Hoʻāʻo ke aupuni ʻo ʻAmelika e hoʻoholo i mau 

kānāwai i kaulike ka hāʻawi kālā ʻana i ka 

haumāna. Nānā ke aupuni i ka loaʻa makahiki 

(yearly income) o ka haumāna (me kona mau 

mākua inā he 25 ona makahiki a emi mai paha). 

ʻAʻole makana ʻia ka poʻe apau i ke kālā. Inā hana 

koke ʻia ka FAFSA, e ʻoi aku ana nā waihona 

kōkua hoʻonaʻauao. Ke pau nā kālā mai ke aupuni 

mai me nā waihona kōkua naʻauao, ʻo ke koena 

wale nō o ke kālā ka hōʻaiʻē. No laila, e nānā ma 

ke kahua pūnaewele Financial Aid o ke kula nui, 

no ka mea hoʻolaha ʻia nā ʻano like ʻole o nā 

waihona kōkua hoʻonaʻauao. Pono ʻole e uku no 

nā waihona kōkua naʻauao; he kālā manuahi kēia.  

Eia kekahi mau wahi e hoʻolako i nā waihona 

kōkua hoʻonaʻauao: ke Aupuni (FAFSA), ka 

Mokuʻāina, nā kulanui me nā kula kiʻekiʻe, nā hui 

ʻimi naʻauao, nā hale pule, nā hui kūloko, a me nā 

hui Fortune 500. E heluhelu pono i nā ʻōkuhi o 

kāu waihona kālā e ʻimi ai, ʻoiai i kekahi manawa 

hāʻawi ʻia ke kālā no ka poʻe wale nō i hana no 

kēlā ʻahahui. E nānā pono i nā wahi e hoʻolaha 

ana i ke kālā manuahi. I kekahi manawa 

hoʻopunipuni ka pūnaewele. Kūpono ka nānā ʻana 

i ko ka hui kahua pūnaewele kikoʻī, nona ka .edu 

a .org paha. Wehe ʻia nā wahi e kau inoa ai no nā 

waihona kōkua hoʻonaʻauao ma ka mahina ʻo 

ʻOkakopa, a pani ʻia ma nā mahina ʻo Ianuali a i 
Malaki. Loli nā panina no nā hui kōkua like ʻole. 

Nā Mea i Pono ai e Hoʻopihapiha i nā Waihona 

Kōkua Hoʻonaʻauao: 

-E hoʻomākaukau i pepa a pane i nā nīnau ma lalo 

nei. (E loli ana nā nīnau no nā waihona kōkua like 

ʻole, akā naʻe eia nā nīnau maʻa mau e pane ai.) 

-He aha nā pahuhopu ma ke kula nui? 

-He aha ka ʻoihana i makemake ʻia? 

-Pehea e kōkua ai i ka lāhui ma hope o ka puka 

kula ʻana? 

-E koho i wahi e hana manawaleʻa ai.  

-Puni nā mea kōkua i nā kānaka e kākoʻo ana i ka 

lāhui. 

http://kauluhoi.org/puke-16--helu-2/na-waihona-kokua-hoonaauaon.html
http://kauluhoi.org/puke-16--helu-2/na-waihona-kokua-hoonaauaon.html

-Ke hana lima ka haumāna, hiki ke noi haʻahaʻa i 

ka luna e kākau leka no nā waihona kōkua 

hoʻonaʻauʻao.  

-Ka Moʻomōʻali 

-Nā kaha mai ke kula mai 

-FAFSA Student Aid Report (Hoʻuna ʻia ka SAR 

6 mahina ma hope o ka hoʻopihapiha ʻana) 

He kōkua nui ka leka uila ʻana i kope no nā mea i 

pono ai no ka hoʻopihapiha ʻana i nā waihona 

kōkua hoʻonaʻauao. Inā ʻeleu ka haumāna hiki ke 
uku ʻia ʻo ia no ka hele kula ʻana. 

__________________________________________ 

 

Kau i ka Pua Aneane 
na Kaimana Kawaha 

I ka wā oʻu i kipa ai iā ʻAnakē Lolena a me ka 

poʻe e noho ana ma ka lumi mānaleo, hele maila 

kekahi kanaka e hāpai ana i pahu. Komo maila ʻo 

ia i loko o ka lumi a ʻōlelo hoʻi penei, “Paupauaho 

au i ka hāpai ʻana i nei pahu.” ʻAʻole au i ʻike i ka 

manaʻo o ia huaʻōlelo hou ʻo paupauaho, akā, i 

lawa nō au a lohe i ia huaʻōlelo, ʻo koʻu nīnau 
akula nō ia i kekahi kanaka i ka manaʻo.  

Ua wehewehe ʻia mai ka huaʻōlelo, a iaʻu e 

noʻonoʻo ana e pili ana i ka manaʻo, hoʻopuka 

akula kēlā i kahi mea nūhou e pili ana i ka Hui 

Aloha ʻĀina Tuahine. I ka hoʻolaha ʻia ʻana o ka 

nūhou, me he mea lā ʻaʻole i hiki iaʻu ke lohe i kā 

iala ma muli o ke mele i hoʻohana ʻia ma nā līpine 

o “Ka Leo Hawaiʻi.” Ua hoʻokani ʻia kēlā mele i 

ka lolo a ua lōʻihi loa. ʻAʻole au i ʻike i ke kumu. 

Akā nō naʻe, wahi a ʻAnakē Lolena, “Na mākou i 

hoʻokumu i ka Hui Aloha ʻĀina Tuahine.” Me ia 

manaʻo nō au i noʻonoʻo ai e pili ana i ka 
moʻolelo o kā kākou alelo makuahine.  

ʻAʻole i kala loa ka wā i hoʻokokoke ai ka make 

ʻana o ka ʻōlelo Hawaiʻi, he ʻelua a ʻekolu paha 

hanauna. Ma muli o kēia makaʻu, hoʻāla ʻia aʻela 

kānaka i ka hoʻomaopopo ʻana i ka waiwai o kā 

kākou ʻōlelo. ʻOiai nui nā kānaka i kōkua a paipai 

i ka hoʻōla ʻana i ka ʻōlelo Hawaiʻi, eia nō hoʻi 

kekahi poʻe hanohano o lākou, ʻo ia nō ʻo Larry 

Kauanoe Lindsey Kimura, Lolena Nicholas, 

Nāmaka Rawlins, nā mānaleo a pau, a pēlā aku nō. 

Ke noʻonoʻo nei au, me he mea lā paupauaho kēlā 

poʻe mua i hoʻomaka i ka hoʻōla ʻana i kā kākou 

ʻōlelo, eia naʻe mau aku nō kā lākou hana i nei 

papahana; ʻaʻole i pau. No ke aha mai? No ka mea, 

ʻaʻole i kana mai ke aloha o lākou i ka ʻōlelo 

Hawaiʻi. No kākou, ka poʻe i hoʻopōmaikaʻi ʻia e 

kā lākou hana, e paupauaho kākou. E kūlia kākou 

no kēlā mau kūlana ʻike. Nui nā haʻawina a ko 

kākou mau kūpuna ʻike e aʻo mai ai iā kākou. A 

like nō hoʻi me kā ʻAnakē Lolena mā, ʻaʻole pau 

ko kākou aʻo ʻana mai e pili ana i ka poʻe kahiko o 

kēia ʻāina. No laila, e paupauaho kākou i ke aʻo 

ʻana mai i nā mea waiwai a pau o nā kūpuna o 

kākou, no ka mea he mau haʻawina ko laila, ʻaʻole 
i pau ka ʻike. 

_______________________________________________________________________________________ 

 

 

 

 

 

http://kauluhoi.org/puke-16--helu-2/kau-i-ka-pua-aneanena-kaima.html
http://kauluhoi.org/puke-16--helu-2/kau-i-ka-pua-aneanena-kaima.html

_____________________ 
Ka Poʻe Hoʻopuka Nūpepa 

 

Miki Cook LUNA HOʻOPONOPONO 

Kawailehua Hamberg Kahikina de Silva 

Haukea Hokoana ________ 

Kaulana Mayo  

Nāihe Paʻaluhi Kākoʻo Kākau 

Kaleo Pinto Kaimana Kawaha 

Kiʻi Pōhaku Kamaliʻi McShane-Padilla 

 

 


